
Gose-oporrak 
TXILLARDEGI / Hizkuntzalari eta idazlea 

Ekainaren 9an, bortxarik-eza 
aipatu zuen telebista-saioan 
Garaikoetxeak. Ez du lehe-
nengo aldiz egiten. ETA/bor-
txarik-eza bikotea ekarri zuen 
eztabaidara. 

Hots, aurkaritza hori so-
fisma hutsa da. Euskaldunok 
dugun joera «gastronomikoa» 
ezagututa ere, «txit ederra eta eraginkorra» 
omen litzateke gose-oporra egitea, Garaikoe-
txearen ustez. Egiteko prest bide litzateke bera 
(hamabost urte honetan oraindik memento ego-
kirik aurkitu ez badu ere). 

Hots, oroimenak larriki hutsegin dio nafarta-
rrari. 

Gandhik erabili zuen borrokabide hori Indian 
ingelesen kontra. Eta gero, honen eraginez, ir-
landarrek. Eta 1931n Euskal Herrian erabili 
zen lehenengo aldiz, Eli Gallastegik eta beste 
Jagi-Jagi-zale mordo batek Larrinagako gar-
tzelan burutu zutenean. 

Gerla ondoren, Mark Légasse ipartar hetero-
doxoak egin zuen greba hori 1945 inguruan (bi-
garren aldiz 1971n). Eta hortik aurrera ETAk 
egin du hemen gose-greba behin eta berriz, ba-
karka, hamarnaka, ehuneko taldetan; gartzela 
barruan, Kanarietan, Landetan, baztar guz-
tietan. Inoiz egarri-greba ere egin dute etarrek; 
eta behin baino gehiagotan iritsi dute 45 eta 50 
egunetako muga (Mc Swiney Cork-eko alkate 
famatua bere 63. egunean hil zen; Crespo Ga-
lende enkarterritarrak areago iraun bazuen 
ere). 

Iparraldean ere, eta frankismoaren bukaeran, 
ETAk zabaldu zuen (Baionako katedralean, Zo-
koko elizan, Saint Amand-eko parrokian, eta 
abar luze bat) gose-oporren ilara. Eta gose-gre-
balarien kontua eginez gero, %95 izan dira eta-
rrak. Gainerako %5 horretan Montzon, Aita 
Lartzabal, eta gisa horretako aberkideek bat 
egin zutelarik. 

Ez dugu inoiz (berriz diot: inoiz) gose-
greban ikusi Arzalluz, ez Garaikoetxea, ez 
Cristina Cuesta, eta ez hiper bakezale famatu 
horietako alerik ere. 

Herri honetan, eta salbuespenak salbuespen, 
ETAk egin du gose-oporra. 

No comment, beraz. 


